
IJTIMOIY QO‘LLAB-
QUVVATLASHNING 
TUG‘RUQDAN KEYINGI DAVR 
AYOLLARIDA ONALIKDAN 
MAMNUNLIK BILAN 
BOG‘LIQLIGI
Kalandarova Madina Baxadirovna
Ma’mun universiteti, Psixologiya kafedrasi professori v.b.,
Psixologiya fanlari bo‘yicha falsafa doktori (PhD), dotsent

Annotatsiya: Mazkur maqolada tug‘ruqdan keyingi davr ayollarida ijtimoiy qo‘llab-quvvatlash va onalikdan mamnunlik 
o‘rtasidagi bog‘liqlik empirik jihatdan tahlil qilindi. MSPSS va E. I. Zaxarova so‘rovnomasi asosida olingan natijalar 
Spearman korrelyatsiyasi yordamida baholanib, ijtimoiy qo‘llab-quvvatlash onalikdan mamnunlikning muhim psixologik 
omili ekanligi aniqlandi.

Kalit so‘zlar: tug‘ruqdan keyingi davr, ijtimoiy qo‘llab-quvvatlash, onalikdan mamnunlik, perinatal psixologiya.
Abstract: This article empirically examines the relationship between perceived social support and maternal satisfaction 
among postpartum women. Data obtained using the MSPSS and E. I. Zakharova’s Maternal Satisfaction Questionnaire 
were analyzed through Spearman’s correlation, demonstrating that social support is a significant psychological factor 
associated with maternal satisfaction during the postpartum period.

Key words: postpartum period, social support, maternal satisfaction, perinatal psychology.
Аннотация: В статье эмпирически исследована взаимосвязь между социальной поддержкой и удовлетворён­
ностью материнством у женщин в послеродовом периоде. С использованием шкалы MSPSS и опросника Е. И. 
Захаровой результаты были проанализированы методом корреляции Спирмена, подтвердив значимую роль соци­
альной поддержки как важного психологического фактора удовлетворённости материнством.

Ключевые слова: послеродовой период, социальная поддержка, удовлетворённость материнством, перина­
тальная психология.

KIRISH
Bugungi kunda onalik va bolalikni muhofaza qilish, tug‘ruqdan keyingi davr ayollarining ruhiy salomat­

ligini saqlash hamda ularning ijtimoiy moslashuvini qo‘llab-quvvatlash sog‘liqni saqlash va psixologiya fanining 
ustuvor yo‘nalishlaridan biri hisoblanadi. Tug‘ruqdan keyingi davr ayol hayotidagi eng murakkab biopsixososial 
bosqichlardan biri bo‘lib, ushbu davrda nafaqat fiziologik, balki emotsional, ijtimoiy va psixologik o‘zgarishlar 
ham kuzatiladi. Mazkur o‘zgarishlar ayolning onalik rolini qabul qilishi, bola bilan emotsional munosabatlarni 
shakllantirishi hamda onalikdan mamnunlik darajasiga bevosita ta’sir ko‘rsatadi.

Zamonaviy ilmiy tadqiqotlarda onalikdan mamnunlik ayolning psixologik farovonligi, ota-onalik kompetent­
ligi va bola bilan sog‘lom munosabatlarni shakllantirishning muhim indikatori sifatida e’tirof etiladi. Tadqiqotchi­
lar onalikdan mamnunlikning shakllanishida biologik omillar bilan bir qatorda ijtimoiy muhit, oiladagi psixologik 
iqlim va yaqin insonlarning qo‘llab-quvvatlashi muhim rol o‘ynashini ta’kidlaydilar. Ayniqsa, turmush o‘rtog‘i, oila 
a’zolari va do‘stlar tomonidan ko‘rsatiladigan emotsional hamda instrumental yordam ayolning yangi ijtimoiy 
rolga moslashuvini yengillashtiradi va onalik tajribasining ijobiy kechishiga xizmat qiladi.

Shunga qaramay, mamlakatimizda tug‘ruqdan keyingi davr ayollarida ijtimoiy qo‘llab-quvvatlashning 
onalikdan mamnunlikka ta’sirini empirik jihatdan o‘rganishga bag‘ishlangan tadqiqotlar yetarli emas. Mazkur 
holat ushbu yo‘nalishda ilmiy izlanishlar olib borish zaruratini belgilaydi.

Mazkur tadqiqotning maqsadi tug‘ruqdan keyingi davr ayollarida ijtimoiy qo‘llab-quvvatlash va onalikdan 
mamnunlik o‘rtasidagi o‘zaro bog‘liqlikni empirik jihatdan aniqlash hamda ularning psixologik mazmunini 
ilmiy asoslashdan iborat. Olingan natijalar perinatal psixologik xizmatlarni takomillashtirish, onalarni ijtimoiy-
psixologik qo‘llab-quvvatlash dasturlarini ishlab chiqish va amaliyotga joriy etishda ilmiy asos bo‘lib xizmat 
qilishi mumkin.

TADQIQOT METODOLOGIYASI
Mazkur tadqiqot biopsixososial va shaxsga yo‘naltirilgan yondashuvlar asosida tashkil etildi. Tadqiqotning 

nazariy-metodologik asosini ijtimoiy qo‘llab-quvvatlash, onalik identifikatsiyasi va onalikdan mamnunlikka oid 
zamonaviy ilmiy konsepsiyalar tashkil etdi.

MAVZUGA OID ADABIYOTLAR SHARHI
Ijtimoiy qo‘llab-quvvatlashni baholashda G. Zimet, N. Dahlem, S. Zimet va G. Farley (1988) tomonidan 

ishlab chiqilgan Multidimensional Scale of Perceived Social Support (MSPSS) metodikasiga tayanildi. Mualliflar 
ijtimoiy qo‘llab-quvvatlashni oila, do‘stlar va boshqa muhim shaxslar tomonidan ko‘rsatiladigan yordam sifatida 
izohlaydilar hamda mazkur resurs shaxsning psixologik moslashuvi va stressga chidamliligini oshirishini ta’kid­
laydilar [1].

Onalikdan mamnunlikni baholashda E. I. Zaxarova tomonidan ishlab chiqilgan so‘rovnomadan foydala­
nildi. Ushbu metodika onalikni faqat biologik hodisa sifatida emas, balki shaxsning bola bilan munosabati, 
onalik vazifalarini bajarishi, onalik rolini qabul qilishi hamda yaqinlar bilan munosabatlaridan qoniqishini aks 
ettiruvchi murakkab psixologik konstrukt sifatida baholash imkonini beradi (Zaxarova, 2012) [4].

Ijtimoiy qo‘llab-quvvatlashning ruhiy salomatlikdagi ahamiyati S. Cohen va T. A. Wills (1985) tomonidan 
ishlab chiqilgan “Stress-buffering hypothesis” orqali ilmiy asoslangan. Mazkur nazariyaga ko‘ra, yaqin insonlar 
tomonidan ko‘rsatiladigan emotsional va instrumental yordam stressning salbiy ta’sirini kamaytiradi hamda 
psixologik farovonlikni saqlashga xizmat qiladi. Ayniqsa, tug‘ruqdan keyingi davr kabi yuqori emotsional zo‘riqish 
kuzatiladigan bosqichlarda ijtimoiy qo‘llab-quvvatlash muhim himoya omili hisoblanadi [2].

Onalikning psixologik mazmunini izohlashda D. Stern (1995)ning onalik identifikatsiyasi konsepsiyasiga 
murojaat qilindi. Muallifning fikricha, bola tug‘ilishi bilan ayolning psixologik o‘zligi qayta shakllanadi, yangi 
ijtimoiy rolni qabul qilish va unga muvaffaqiyatli moslashish esa oilaviy qo‘llab-quvvatlash hamda ijobiy ijtimoiy 
munosabatlarga bevosita bog‘liqdir [3].

Empirik ma’lumotlar Spearmanning rang korrelyatsiyasi yordamida tahlil qilindi. Mazkur statistik usul 
ijtimoiy qo‘llab-quvvatlash va onalikdan mamnunlik ko‘rsatkichlari o‘rtasidagi bog‘liqlikning yo‘nalishi hamda 
kuchini aniqlash imkonini berdi.

TAHLIL VA NATIJALAR
Tug‘ruqdan keyingi davrda onalikdan mamnunlik ayolning psixologik moslashuvi, ona rolini qabul qilishi va 

bola bilan sog‘lom emotsional munosabatlarni shakllantirishning muhim ko‘rsatkichlaridan biridir. Ushbu jara­
yonning muvaffaqiyatli kechishida oilaviy muhit, yaqin insonlar tomonidan ko‘rsatiladigan emotsional va instru­
mental yordam muhim ahamiyat kasb etadi. Shu munosabat bilan tadqiqotda ijtimoiy qo‘llab-quvvatlashni his 
qilishning ko‘p o‘lchovli shkalasi hamda E. I. Zaxarovaning “Onalikdan mamnunlik” so‘rovnomasi ko‘rsatkichlari 
o‘rtasidagi bog‘liqlik Spearman korrelyatsiya mezoni yordamida tahlil qilindi (1-jadval).

1-jadval: Ijtimoiy qo‘llab-quvvatlashni his qilishning ko‘p o‘lchovli shkalasi va E. I. Zaxarovaning “Onalikdan 
mamnunlik” so‘rovnomasi korrelyatsion aloqadorlik natijalari, Spearman mezoni asosida, n = 334

Shkalalar Oilaviy 
yordam

Do‘stlardan 
yordam

Boshqa muhim 
kishilarning 

yordami

Umumiy 
ko‘rsatkich

Bola bilan munosabatlardan qoniqish 0,220 0,321 0,324 0,064

Bolani rivojlanishidagi muvaffaqiyatlardan o‘z 
faoliyatining natijasi sifatida qoniqish 0,041 0,071 0,185 -0,047

Onalik vazifalarini muvaffaqiyatli bajarayotganidan 
qoniqish 0,232 0,257 0,311 0,029

Onalik roli bilan bog‘liq qoniqish 0,225 0,311 0,319 -0,017

Onalik tufayli yaqin atrofdagilar bilan munosabatlardan 
qoniqish 0,125 0,235 0,350 0,058

Umumiy ko‘rsatkich -0,060 -0,133 0,020 -0,319

Izoh: p<0,01; p<0,05

Tahlil natijalari ijtimoiy qo‘llab-quvvatlashning aksariyat komponentlari bilan onalikdan mamnunlikning 
alohida ko‘rsatkichlari o‘rtasida ijobiy va statistik jihatdan ishonchli korrelyatsion bog‘liqliklar mavjudligini 
ko‘rsatdi.

Xususan, bola bilan munosabatlardan qoniqish oilaviy yordam (r = 0,220; p < 0,01), do‘stlardan yordam 
(r = 0,321; p < 0,01) hamda boshqa muhim kishilarning yordami (r = 0,324; p < 0,01) bilan ijobiy bog‘liqlikka ega 
bo‘ldi. Bu natijalar ayol tomonidan his etilayotgan ijtimoiy qo‘llab-quvvatlash kuchaygan sari uning bola bilan 
o‘zaro munosabatlaridan mamnunligi ham ortishini ko‘rsatadi.

Bolaning rivojlanishidagi muvaffaqiyatlardan o‘z faoliyatining natijasi sifatida qoniqish faqat boshqa muhim 
kishilarning yordami bilan statistik jihatdan ahamiyatli bog‘liqlikni namoyon etdi (r = 0,185; p < 0,01). Oilaviy va 
do‘stlar tomonidan ko‘rsatiladigan yordam bilan esa ishonchli bog‘liqlik aniqlanmadi (p > 0,05).

Onalik vazifalarini muvaffaqiyatli bajarayotganidan qoniqish oilaviy yordam (r = 0,232; p < 0,01), do‘st­
lardan yordam (r = 0,257; p < 0,01) hamda boshqa muhim kishilarning yordami (r = 0,311; p < 0,01) bilan 
musbat bog‘liqlikka ega bo‘ldi. Xuddi shunday, onalik roli bilan bog‘liq qoniqish ham mazkur uchala qo‘llab-quv­
vatlash manbai bilan ijobiy korrelyatsiyani namoyon etdi (r = 0,225–0,319; p < 0,01).

Onalik tufayli yaqin atrofdagilar bilan munosabatlardan qoniqish oilaviy yordam (r = 0,125; p < 0,05), 
do‘stlardan yordam (r = 0,235; p < 0,01) hamda, ayniqsa, boshqa muhim kishilarning yordami (r = 0,350; 
p < 0,01) bilan bog‘liq bo‘lib, ushbu ko‘rsatkichlar orasida eng kuchli korrelyatsiya aynan boshqa muhim kishilar 
tomonidan ko‘rsatiladigan yordamda kuzatildi.

Umuman olganda, natijalar ijtimoiy qo‘llab-quvvatlashning turli manbalari onalikdan mamnunlikning alohida 
jihatlarini mustahkamlashda muhim omil ekanligini ko‘rsatdi. Ayniqsa, do‘stlar va boshqa muhim shaxslarning 
qo‘llab-quvvatlashi ayollarning bola bilan munosabatlari, onalik rolini qabul qilishi hamda onalik vazifalarini 
bajarishdan qoniqishiga sezilarli ijobiy ta’sir ko‘rsatishi aniqlandi.

XULOSA VA TAKLIFLAR
O‘tkazilgan tadqiqot natijalari tug‘ruqdan keyingi davr ayollarida ijtimoiy qo‘llab-quvvatlash va onalikdan 

mamnunlik o‘rtasida statistik jihatdan ahamiyatli bog‘liqlik mavjudligini ko‘rsatdi. Spearman korrelyatsion tahlili 
oilaviy yordam, do‘stlar tomonidan ko‘rsatiladigan yordam hamda boshqa muhim shaxslarning qo‘llab-quvvat­
lashi onalikdan mamnunlikning asosiy tarkibiy qismlari, jumladan, bola bilan munosabatlardan qoniqish, onalik 
vazifalarini muvaffaqiyatli bajarish, onalik rolini qabul qilish va yaqinlar bilan munosabatlardan mamnunlik bilan 
ijobiy bog‘liqlikka ega ekanligini aniqladi.

Tadqiqot natijalariga ko‘ra, ayniqsa, boshqa muhim shaxslarning qo‘llab-quvvatlashi onalikdan mamnun­
likning bir qator ko‘rsatkichlari bilan nisbatan kuchliroq korrelyatsiyani namoyon etdi. Bu esa tug‘ruqdan keyingi 
davrda ayolning psixologik moslashuvi faqat oilaviy yordam bilan emas, balki kengroq ijtimoiy qo‘llab-quvvat­
lash tarmog‘i bilan ham chambarchas bog‘liq ekanligini ko‘rsatadi.

Olingan natijalar tug‘ruqdan keyingi davr ayollarini psixologik qo‘llab-quvvatlash dasturlarini ishlab chi­
qishda oila a’zolari, turmush o‘rtog‘i va yaqin ijtimoiy muhitni faol jalb etish zarurligini asoslaydi. Shuningdek, 
mazkur tadqiqot natijalari perinatal psixologik xizmatlar faoliyatini takomillashtirish, onalikka moslashuv 
jarayonini qo‘llab-quvvatlash hamda ayollarning psixologik farovonligini oshirishga qaratilgan kompleks ijti­
moiy-psixologik dasturlarni ishlab chiqishda ilmiy-amaliy asos bo‘lib xizmat qiladi.

Foydalanilgan adabiyotlar ro‘yxati:

2.	 Cohen, S., & Wills, T. A. (1985). Stress, social support, and the buffering hypothesis. Psychological Bulletin, 98(2), 

310-357. https://doi.org/10.1037/0033-2909.98.2.310 
3.	 Stern, D. N. (1995). The Motherhood Constellation: A Unified View of Parent-Infant Psychotherapy. New York: Basic 

Books. 
4.	 Захарова Е. И. (2012). Удовлетворенность материнством: диагностика и психологические особенности. 

